
Naqqiut 

Siunnersuut 13. august 2020-meersoq  taarserpaa 

(Makku naqqiutigineqarput: saqqummiussut naalisarneqarpoq.) 

 

Umiarsuarnik nalunaarsuineq pillugu maleruagassat Kalaallit Nunaannut atuutilerneri 

pillugit peqqussutip Namminersorlutik Oqartussanit akuerineqarnissaa pillugu 

Inatsisartut aalajangiiffigisassaattut siunnersuut  

(Ineqarnermut Attaveqaqatigiinnermullu Naalakkersuisoq)  

 

 

Saqqummiussissut 

(Ineqarnermut Attaveqaqatigiinnermullu Naalakkersuisoq) 

 

 

Siullermeerneqarnera 

 

Ukiuni kingullerni danskit imarsiornermut inatsisaanni arlalinnik allannguisoqartarsimavoq. 

Allannguutit taakku Inatsisartullu akuersinerisigut Kalaallit Nunaanni umiarsuarnik 

nalunaarsuisarnermut inatsisinik naleqquttunik, minnerunngitsumillu naapertuuttunik 

inatsiseqalernermik kinguneqartitsisinnaapput. Taassuma saniatigut imarsiornermut 

inatsimmut allannguutit arlallit minnerusut siunnersuummi ilaapput. 

 

Danmarkimi umiarsuarnut nalunaarsuiffik digitaliseererneqarluni suliarineqarpoq. Atortoq 

digitaliusoq 2021-imi qaammatit pingasukkaat aallaqqaataanni atorneqarsinnaalernissaa 

naatsorsuutigineqarpoq. 

  

Umiarsuit Kalaallit Nunaanni angerlarsimaffeqartut umiarsuit nalunaarsorsimaffiinik 

digitaliseererneqarsinnaassappata digitaliseeriinerullu iluaqutissartai atorluarneqassappata, 

maleruagassat Kalaallit Nunaannut atuutsinneqalernissaat pingaaruteqarpoq. Allakkanik 

nassiussisarnerit pappiaqqanillu uppernarsaatissanik nalunaarsuisarnerit maannamut 

atorneqartut unitsinneqarsinnaalissapput. Taamaattumik maleruagassat akuerisat ataatsikkut 

Danmarkimi aamma Kalaallit Nunaanni atuutilernissaat siunnersuutigineqarpoq. 

 

Tassunga atatillugu erseqqissaatigineqassaaq, umiarsuarnik nalunaarsuiviup 

digitaliseererneqarnera uppernarsaatissanik pappiaqqanik nassiussisarunnaarluinnarnermik 

kinguneqartussaanngimmat. Assersuutigalugu inuit, allanut namminneq sinnerlutik 

umiarsuarnut nalunaarsuiffimmut atortut digitaliusut atorlugit nalunaaruteqarnissamut 

siunissami piginnaatitsissuteqarsinnaalissapput. 

Maanna umiarsuit nunamit suminngaanneernerinut uppernarsaatinik 

umiarsuarmiititsisarnissaannut piumasaqaataasoq peqqussutup atuutilerneratigut 

atorunnaassaaq.  

 

Allannguinerup aamma kingunerissavaa sunngiffimmi angallatit 5 bruttotonsit sinnerlugit 

aamma 20 bruttotonsit inorlugit angissusillit umiarsuarnut nalunaarsuivimmi 

allassimajunnaarnerat. Taakkununngali taarsiullugu angallatit allattorsimaffiini 

allassimasalissapput. Ullumikkut angallatit taamaattut Kalaallit Nunaanni 100-t 

missaanniipput. Angallatinut taakkununnga ikaarsaarnermi aaqqissuussinermik 

suliaqartoqassaaq, taamaalillunilu angallatit qularnarveeqqusiussaqarluni taarsigassarsinermi 

allagartamik peqarpata, taakku umiarsuarnut nalunaarsuiffimmiit inunnut nalunaarsuiffimmut 

nuunneqarsinnaalissapput. Siunissaq eqqarsaatigalugu tamanna angallatit piginnittuinut 

oqartussaasunullu allaffissornikkut oqinnerulersitsissaaq.  

 

Peqqussutip matuma akuerineqarnerani siunissami pappiararsornerit amerlanertigut 

oqimaassinnaassut pinngitsoortinneqartussaallutik. 

 

Taamatut oqaaseqarlunga Naalakkersuisut sinnerlugit immikkoortoq Inatsisartuni 

kajumittumik suliassanngorlugu tunniuppara. 


